
Annotatsiya: Ushbu maqola o‘tish davri iqtisodiyotlarida, xususan, makroiqtisodiy va institutsional transformatsiyalar 
bosqichini boshdan kechirayotgan O‘zbekistonda turizm va mehmondo‘stlik industriyasi uchun professional ta’lim va o‘qit-
ish (VET) tizimini modernizatsiya qilish masalalariga bag‘ishlangan. Global turizm bozorida raqobatning kuchayishi va 
raqamli texnologiyalarning jadal integratsiyalashuvi sharoitida inson kapitalining sifati milliy iqtisodiyotlarning barqaror 
rivojlanishini belgilovchi asosiy omilga aylanmoqda. Maqolaning maqsadi dunyodagi eng muvaffaqiyatli xizmat ko‘rsatish 
iqtisodiyotlariga ega bo‘lgan Singapur va Avstraliyaning turizm sohasidagi kasb-hunar ta’limi tizimlarini qiyosiy tahlil qilish, 
ularning institutsional modellari samaradorligini baholash hamda olingan natijalar asosida milliy ta’lim tizimi uchun ilm-
iy-amaliy takliflar ishlab chiqishdan iborat.

Kalit so‘zlar: kasb-hunar ta’limi (VET), turizm ta’limi, texnik va kasb-hunar ta’limi (TVET), inson kapitali, Singapur modeli, 
Avstraliya VET tizimi, turizm ishchi kuchi, ko‘nikmalarni rivojlantirish, kompetensiyaga asoslangan ta’lim, o‘tish davri iqti-
sodiyoti, SkillsFuture dasturi, TAFE tizimi.

Abstract: This article examines the modernization of the Vocational Education and Training (VET) system for the tourism 
and hospitality industry in transition economies, with particular emphasis on Uzbekistan, which is undergoing macroeco-
nomic and institutional transformation. Amid increasing competition in the global tourism market and the rapid integration 
of digital technologies, the quality of human capital has become a key determinant of sustainable national economic 
development. The aim of the study is to conduct a comparative analysis of the tourism VET systems of Singapore and 
Australia, recognized as two of the world’s most successful service-based economies, evaluate the effectiveness of their 
institutional models, and develop scientific and practical recommendations for the transfer of best educational practices 
to the national education system.

Keywords: VET, Tourism Education, TVET, Human Capital, Singapore Model, Australian VET, Tourism Workforce, Skills 
Development, Competency-Based Training, Transition Economy, SkillsFuture, TAFE.

Аннотация: Данная статья посвящена вопросам модернизации системы профессионального образования 
и обучения (VET) для сферы туризма и гостеприимства в странах с переходной экономикой, в частности в 
Узбекистане, находящемся на этапе макроэкономических и институциональных преобразований. В условиях 
усиления конкуренции на мировом туристическом рынке и стремительной интеграции цифровых технологий 
качество человеческого капитала становится ключевым фактором устойчивого развития национальной 
экономики. Цель статьи заключается в сравнительном анализе систем профессионального образования в сфере 
туризма Сингапура и Австралии, оценке эффективности их институциональных моделей, а также разработке 
научно-практических рекомендаций по адаптации передового образовательного опыта к национальной системе 
образования.

Ключевые слова: профессиональное образование и обучение (VET), туристское образование, техническое и 
профессиональное образование (TVET), человеческий капитал, сингапурская модель, система VET Австралии, 
кадровый потенциал туризма, развитие навыков, обучение на основе компетенций, переходная экономика, 
программа SkillsFuture, система TAFE.

K I R I S H
Global iqtisodiyot tarkibida xizmat ko‘rsatish sohasi, xususan, turizm va mehmondo‘stlik industriyasi yalpi 

ichki mahsulot (YIM) va bandlikni ta’minlashning eng yirik drayverlaridan biri hisoblanadi. UN Tourism va WTTC 
ma’lumotlariga ko‘ra, pandemiyadan keyingi tiklanish davrida global turizm industriyasi dunyo bo‘yicha har 
o‘nta ish o‘rnidan birini ta’minlashga erishdi. Biroq zamonaviy turizm bozori chuqur transformatsiyani boshdan 
kechirmoqda: raqamlashtirish, sun’iy intellekt, iste’molchilar xulq-atvorining o‘zgarishi va barqaror rivojlanish 
(Green Tourism) tamoyillarining kirib kelishi mehnat bozorida kadrlar malakasiga qo‘yiladigan talablarni tubdan 
o‘zgartirdi.

Zamonaviy global iqtisodiyotda xizmat ko‘rsatish sektori, xususan, turizm va mehmondo‘stlik industriyasi 
makroiqtisodiy barqarorlikni ta’minlash, yalpi ichki mahsulot (YIM) hajmini oshirish, valyuta tushumlarini 
ko‘paytirish hamda yangi ish o‘rinlarini yaratishda eng dinamik va strategik drayverlardan biriga aylandi. 
Birlashgan Millatlar Tashkilotining Jahon Turizm Tashkiloti (UN Tourism) va Butunjahon Sayohat va Turizm 
Kengashi (WTTC) ma’lumotlariga ko‘ra, pandemiyadan keyingi tiklanish va transformatsiya bosqichida global 
turizm sektori dunyo bo‘yicha har o‘nta ish o‘rnidan birini ta’minlamoqda hamda global YIMning 9,1 foizdan 
ortig‘ini shakllantirmoqda.

Biroq turizm industriyasining jadal rivojlanishi va uning global miqyosda kengayishi mehnat bozori hamda 
inson kapitali bilan bog‘liq bir qancha tizimli muammolarni yuzaga keltirmoqda. Raqamlashtirish jarayonlari, 
sun’iy intellekt texnologiyalarining sohaga kirib kelishi, mehmonxona va bron qilish tizimlarining avtomatlashuvi 
hamda barqaror rivojlanish (Sustainability) tamoyillarining ustuvor yo‘nalishga aylanishi mehnat bozorida 
mutaxassislardan talab qilinadigan bilim va ko‘nikmalar tarkibini tubdan o‘zgartirdi. Natijada xalqaro miqyosda 
ko‘nikmalar nomutanosibligi (Skills Mismatch) hamda amaliy tajribaga ega kadrlar tanqisligi vujudga keldi. 
Iqtisodiy Hamkorlik va Rivojlanish Tashkiloti (OECD) hamda Xalqaro Mehnat Tashkiloti (ILO) hisobotlariga 
ko‘ra, turizm va mehmondo‘stlik subyektlarining 70 foizdan ortig‘i oliy va o‘rta maxsus ta’lim bitiruvchilarining 
amaliy tayyorgarligi va soha talablari o‘rtasida jiddiy uzilishlar mavjudligini qayd etgan.

O‘tish davri iqtisodiyotini boshdan kechirayotgan va bozor munosabatlariga asoslangan ochiq hamda 
raqobatbardosh iqtisodiy modelni shakllantirayotgan O‘zbekistonda turizm sohasi milliy iqtisodiyotning strategik 
tarmog‘i deb e’lon qilingan. Mamlakatda turizm infratuzilmasini modernizatsiya qilish, mehmonxonalar, 
logistika obyektlari hamda madaniy meros maskanlarini barpo etish bo‘yicha keng ko‘lamli islohotlar amalga 
oshirilmoqda.

Iqtisodiy tahlillar shuni ko‘rsatadiki, jismoniy va moddiy infratuzilmaning rivojlanishi bilan bir qatorda 
inson kapitalining sifat o‘sishi hamda professional ta’lim tizimining (VET – Vocational Education and Training) 
moslashuvchanligini yanada kuchaytirish uchun keng imkoniyatlar yaratilmoqda. Amaldagi kasb-hunar ta’limi 
tizimida quyidagi ustuvor rivojlanish yo‘nalishlari mavjud:

1.	 Institutsional hamkorlikni rivojlantirish: o‘quv muassasalari berayotgan nazariy bilimlarni real 
mehmondo‘stlik biznesi (mehmonxona, turoperator, restoratsiya) talablari bilan yanada uyg‘unlashtirish;

2.	 Malaka standartlarini takomillashtirish: malaka ramkalari va o‘quv dasturlarini mehnat bozorining 
dinamik o‘zgarishlariga mos ravishda muntazam yangilab borish;

3.	 Amaliyot mexanizmini rivojlantirish: dual ta’lim va ish joyida o‘qitish (Work-Based Learning) tizimini 
yanada kengaytirish hamda pedagog kadrlarning real biznes jarayonlaridagi amaliy tajribasini izchil oshirib 
borish.

Ushbu yo‘nalishlarni yanada rivojlantirish maqsadida xalqaro darajada eng muvaffaqiyatli deb topilgan 
va xizmat ko‘rsatish iqtisodiyotida yuqori natijalarga erishgan Singapur hamda Avstraliyaning VET tizimlarini 
chuqur qiyosiy o‘rganish va ularning iqtisodiy-pedagogik modellarini O‘zbekiston sharoitiga adaptatsiya qilish 
dolzarb ilmiy va amaliy vazifa hisoblanadi.

Tadqiqot maqsadi: Singapur va Avstraliya turizm VET tizimlarining institutsional arxitekturasini qiyosiy tahlil 
qilish, ularning samaradorlik ko‘rsatkichlarini baholash va olingan natijalar asosida O‘zbekiston turizm sektori 
uchun ta’lim–amaliyot integratsiyasini ta’minlovchi Gibrid VET hamda IAR modellarini ishlab chiqishdan iborat.

M A V Z U G A  O I D  A D A B I Y O T L A R  S H A R H I
Turizm iqtisodiyoti va kasb-hunar ta’limi tizimlarini rivojlantirish bo‘yicha xalqaro ilmiy adabiyotlarda turli 

yondashuvlar mavjud. Gary Becker va Theodore Schultz asos solgan Inson kapitali nazariyasi (Human Capital 
Theory) doirasida VET tizimi iqtisodiy subyektlarning unumdorligini va mehnat unumdorligini oshiruvchi asosiy 
investitsiya obyekti sifatida ko‘riladi. Turizm ta’limi bo‘yicha taniqli xalqaro olimlar Chris Cooper va David Airey 
o‘z tadqiqotlarida VET tizimini faqatgina amaliy ko‘nikmalarni beruvchi tor soha emas, balki iqtisodiyot va 
bilimlar jamiyatining uzviy bo‘lagi sifatida talqin qiladilar. John Tribe o‘zining “philosophical practitioner” (falsafiy 
amaliyotchi) konsepsiyasida ta’kidlaydiki, zamonaviy turizm mutaxassisi faqat operatsion vazifalarni (masalan, 

ro‘yxatga olish yoki servis ko‘rsatish) bajarmasdan, balki ekologik, madaniy hamda iqtisodiy barqarorlikni 
anglaydigan chuqur tahliliy fikrlash qobiliyatiga ega bo‘lishi lozim.

Sharqiy Yevropa va MDH mamlakatlari olimlaridan A.Yu. Aleksandrova, V.A. Kvartalnov, I.V. Zorin va 
M.A. Morozov turizm klasterlarida kadrlar tayyorlashning o‘rni va interaktiv VET usullarining samaradorligini 
o‘rganishgan. Ular ta’kidlaydiki, turizm ta’limida simulyatsiya vositalari va ishlab chiqarish amaliyotlarining 
uzviyligi inson kapitalining qiymatini oshirishda hal qiluvchi ahamiyatga ega.

O‘zbekiston sharoitida turizm va mehmondo‘stlik sohasida kadrlar salohiyatini oshirish hamda ta’lim tizimini 
mehnat bozori bilan integratsiyalash masalalari bir qancha mahalliy tadqiqotchilar tomonidan o‘rganilgan:

H.F. Ochilova o‘z tadqiqotlarida turizm industriyasining malakali kadrlarga bo‘lgan ehtiyojini prognoz qilish 
metodologiyasini takomillashtirish zarurligini va bu jarayonni hududiy iqtisodiy rivojlanish dasturlari bilan uzviy 
bog‘lash lozimligini ko‘rsatib o‘tgan; 

N.N. Mukumova O‘zbekiston mehnat bozoridagi ta’lim va amaliyot nomutanosibligini tahlil qilib, ta’lim 
muassasalari soni va bitiruvchilar hajmi ortib borayotganiga qaramay, mehmonxona va turoperatorlik 
kompaniyalarida sifatli kadrlar tanqisligi saqlanib qolayotganini ta’kidlaydi. Uning fikricha, muammo kadrlar 
sonida emas, balki ularning amaliy kompetensiyasida va o‘quv dasturlarining soha ehtiyojlariga mos 
kelmasligida; 

B. Rakhmatullaev esa turizm sohasi bo‘yicha kasb-hunar ta’limi muassasalarida dual ta’lim modelini 
qo‘llash va talabalarning ishlab chiqarish amaliyotlarini bevosita mehmonxona hamda restoran subyektlarida 
tashkil etish mexanizmlarini tadqiq etgan. 

Mavjud mahalliy va xalqaro adabiyotlar tahlili shuni ko‘rsatadiki, mahalliy olimlar kadrlar ehtiyojini 
prognozlash, mehnat bozori va ta’lim uzilishlarini aniqlash hamda dual ta’limni tatbiq etish kabi masalalarni 
alohida yo‘nalishlar sifatida tadqiq etganlar. Biroq ushbu omillarni yagona institutsional ekotizimga birlashtiruvchi 
va xalqaro ta’lim modellarini (Singapur va Avstraliya) o‘tish davri iqtisodiyotiga moslashtiruvchi kompleks gibrid 
mexanizm yetarlicha tadqiq etilmagan (1-rasm).

1-rasm. Kompleks gibrid mexanizm1

O‘zbekiston turizm VET tizimidagi muammo shunchaki kadrlar tayyorlash hajmi yoki moliyaviy resurslar 
yetishmovchiligi emas, balki real turizm industriyasi ehtiyojlari bilan VET tizimining malaka standartlari, o‘quv 
mazmuni, amaliy baholash hamda pedagoglarning soha tajribasi o‘rtasidagi institutsional nomuvofiqlikda 
namoyon bo‘ladi. Shu sababli kadrlar ehtiyojini prognoz qilish jarayoni alohida tadbir emas, balki yuqoridagi 
rasmdagi kabi yaxlit institutsional zanjir doirasida amalga oshirilishi shart.

T A D Q I Q O T  M E T O D O L O G I YA S I
Tadqiqotda deduktiv mantiq hamda sifat va miqdoriy tahlil usullarining sinteziga tayanildi. VET tizimlari 

murakkab iqtisodiy, institutsional va pedagogik obyekt bo‘lganligi sababli, ularning samaradorligini baholashda 
tizimli yondashuv qo‘llanildi.

T A H L I L  V A  N A T I J A L A R
Tahlillar shuni ko‘rsatadiki, rivojlangan mamlakatlarda turizm VET tizimining samaradorligi 4 ta fundamental 

ustunga tayanadi (2-rasm):

1	  Manba: muallif ishlanmasi.

2-rasm. Rivojlangan mamlakatlarda VET tizimining samaradorlik ustunlari2

Ularni quyidagicha izohlash mumkin:
•	 Competency-Based Training (CBT): talabaga nazariy soatlar sonini emas, balki real ish joyida muayyan 

amaliy topshiriqni bajara olish yetukligini singdirish; 
•	 Work-Based Learning (WBL) / Dual ta’lim: nazariy bilimlarni ta’lim muassasasida, amaliy tayyorgarlikni 

esa real mijozlar bilan ishlaydigan turizm subyektlarida o‘tkazish; 
•	 Industry-Driven Education: o‘quv mazmuni hamda sifat standartlarining davlat tomonidan emas, balki ish 

beruvchilar va tarmoq uyushmalari tomonidan belgilanishi; 
•	 Lifelong Learning (LLL): mehnat bozorida ishlovchi xodimlarning ko‘nikmalarini upskilling va reskilling 

mexanizmlari orqali uzluksiz yangilab borish. 
Tadqiqot doirasida O‘zbekiston Respublikasining “Ta’lim to‘g‘risida”gi Qonuni, O‘zbekiston Respublikasi 

Prezidentining turizm sohasini va professional ta’limni isloh qilishga oid farmon hamda qarorlari, shuningdek, 
Milliy malaka ramkasi hujjatlari o‘rganib chiqildi. Tahlillar ko‘rsatadiki, respublikada VET tizimini modernizatsiya 
qilish bo‘yicha mustahkam huquqiy bazaga poydevor qo‘yilgan. Amaldagi normativ-huquqiy hujjatlar VET 
muassasalari, Turizm qo‘mitasi hamda xususiy mehmonxona-restoran sektori subyektlari o‘rtasidagi 
hamkorlikni rivojlantirish uchun zarur huquqiy asoslarni yaratmoqda va institutsional kooperatsiyani yanada 
takomillashtirish imkonini bermoqda. Shuningdek, Avstraliya tajribasidagi kabi tarmoq vakillaridan iborat 
Mustaqil Malaka Kengashlari faoliyatini rivojlantirish hamda ularning malaka standartlarini takomillashtirishdagi 
rolini kuchaytirish uchun mavjud huquqiy asoslar istiqbolli yo‘nalish sifatida xizmat qilmoqda.

Dunyo tajribasida turizm va mehmondo‘stlik sohasida professional ta’lim bo‘yicha Singapur hamda 
Avstraliya o‘ziga xos muvaffaqiyatli modellarni yaratgan. Ushbu modellarning chuqurlashtirilgan qiyosiy tahlili 
quyidagi jadvalda berilgan (1-jadval):

1-jadval. Singapur va Avstraliya turizm VET tizimlarining qiyosiy tavsifi3

Indikatorlar Singapur VET modeli Avstraliya VET modeli

Boshqaruv va 
rejalashtirish

Markazlashtirilgan (Top-down). Davlat 
tomonidan strategik prognozlash va 

proaktiv muvofiqlashtirish.

Desentralizatsiyalashgan (Bottom-up). Bozor 
talabi va mehnat bozori subyektlari ehtiyojiga 

yo‘naltirilgan.

Institutsional arxitektura
Yagona davlat ekotizimi: Institute of 
Technical Education (ITE) va 5 ta 

yetakchi politexnikum.

Moslashuvchan va pluralistik: TAFE (Technical 
and Further Education) hamda xususiy 

RTOlar.

Dastur va standartlar
SkillsFuture Singapore (SSG), Industry 
Transformation Maps (ITMs) va Skills 

Framework.

Australian Qualifications Framework (AQF) 
hamda sanoat tomonidan tuziluvchi “Training 

Packages” paketlari.

Baholash va 
attestatsiya

Nazariy va amaliy kompetensiyalarning 
simbiozi. Davlat tomonidan 

unifikatsiyalangan imtihonlar.

Faqat amaliy kompetensiyani baholash: 
Competent yoki Not Yet Competent. 

An’anaviy baholar berilmaydi.

Sifat nazorati Davlat ta’lim va mehnat vazirliklari 
tomonidan qat’iy monitoring.

ASQA (Australian Skills Quality Authority) 
mustaqil milliy regulyatori tomonidan nazorat 

qilinadi.

Moliyalashtirish
Davlat byudjeti va fuqarolarga 

beriladigan SkillsFuture Credit ta’lim 
vaucherlari.

Davlat subsidiyalari, ta’lim to‘lovlari hamda 
korporativ sektor buyurtmalari asosida.

2	  Manba: muallif ishlanmasi.
3	  Manba: muallif ishlanmasi.

Pedagogik kadrlar 
talabi

Akademik tayyorgarlik va amaliy 
stajirovkaning uyg‘unligi.

Majburiy sanoat tajribasi (kamida 3–5 yil) 
va uning uzluksiz yangilanishi (Industry 

Currency).

Olingan natijalar ko‘rsatadiki, Singapur va Avstraliyaning VET modellarida erishilgan muvaffaqiyatlarning 
tub ildizi ularning ish beruvchi va ta’lim muassasasi o‘rtasidagi institutsional integratsiyasida aks etadi. 
Singapurning top-down yondashuvi davlat resurslarini to‘g‘ri yo‘naltirish imkonini bersa, Avstraliyaning 
bottom-up tizimi mehnat bozoridagi har qanday o‘zgarishga o‘ta moslashuvchan javob beradi.

O‘zbekiston kabi o‘tish davri iqtisodiyotlarida saqlanib qolayotgan Ko‘nikmalar nomutanosibligi (SMI) 
muammosi faqat ta’lim dasturlarini yangilash bilan emas, balki Gibrid VET modeliga o‘tish orqali hal etilishi 
mumkin. Xalqaro va mahalliy adabiyotlar (Ochilova, Mukumova, Rakhmatullaev, Cooper, Tribe) bilan 
qiyoslaganda, tadqiqot natijalarimiz turizm sohasida faqat nazariy va akademik bilimlar bilan cheklanish 
vaqtinchalik samara berishini, asosiy urg‘u Competency-Based Training (CBT) va Industry Currency 
(o‘qituvchilarning amaliy stajirovkasi) kabi institutsional omillarga berilishi kerakligini tasdiqlaydi.

O‘zbekiston sharoitida Singapur va Avstraliya tajribasini sintez qiluvchi Gibrid VET modeli taklif etiladi 
(3-rasm):

3-rasm. Gibrid VET modeli4

X U L O S A  V A  T A K L I F L A R
O‘tkazilgan qiyosiy, ekonometrik va institutsional tahlillar shuni ko‘rsatadiki, turizm VET tizimida sifat va 

unumdorlikka erishish uchun faqatgina nazariy bilimlarni berish yetarli emas. Singapur va Avstraliya tajribasi 
shuni isbotladiki, kasb-hunar ta’limi bevosita ish beruvchilar va soha mutaxassislarining faol ishtirokida, real 
mehnat bozori ehtiyojlariga moslashtirilgan holda tashkil etilishi lozim. Olingan tahliliy va metodologik natijalar 
asosida O‘zbekistonda turizm va mehmondo‘stlik VET tizimini modernizatsiya qilish bo‘yicha quyidagi amaliy 
takliflar ilgari suriladi:

Turizm industriyasi ko‘nikmalari kengashini (Tourism Sector Skills Council) tashkil etish: Oliy ta’lim, fan va 
innovatsiyalar vazirligi, Turizm qo‘mitasi hamda O‘zbekiston Mehmonxonalar va Restoratorlar assotsiatsiyasi 
vakillaridan iborat mustaqil organ tuzish. Kengashga Singapur tajribasi asosida “O‘zbekiston Turizm Industriyasi 
Ko‘nikmalari Xaritasi”ni (Skills Framework for Tourism) shakllantirish vakolatini berish; 

Milliy turizm “Training Packages” tizimiga o‘tish: An’anaviy akademik va nazariy darsliklardan voz kechib, 
Front Office, Housekeeping, oshpazlik, turagentlik yo‘nalishlari bo‘yicha modulli amaliy paketlarni joriy etish. 
Talabalar bilimini baholashda baholashning an’anaviy balli usulidan Avstraliya tajribasidagi kabi Competent 
(kompetensiyaga ega) / Not Yet Competent (hali kompetensiyaga ega emas) mezoniga o‘tish; 

Pedagog kadrlarga “Industry Currency” talabini joriy etish: VET muassasalarida maxsus fan o‘qituvchilari 

4	  Manba: muallif ishlanmasi.

va ishlab chiqarish ta’limi ustalarining har 2 yilda kamida 1–2 oy davomida yetakchi mehmonxona va 
turoperatorlik kompaniyalarida haqsiz/haqli amaliy stajirovka o‘tashini va o‘z amaliy ko‘nikmalarini tasdiqlashini 
majburiy normativ talab sifatida belgilash; 

Dual ta’lim va amaliyot subyektlarini iqtisodiy rag‘batlantirish: VET talabalariga amaliyot o‘rnini taqdim 
etgan, ishlab chiqarish ustozlarini (mentorlarni) biriktirgan va dual ta’limda faol qatnashgan turizm korxonalariga 
daromad solig‘i va mol-mulk soliqlaridan imtiyozlar ajratish mexanizmini joriy etish; 

Mikrokvalifikatsiyalar (Micro-credentials) tizimini yo‘lga qo‘yish: Mehnat bozorida ishlayotgan xodimlarning 
raqamli ko‘nikmalarini, chet tillarini hamda barqaror turizm tamoyillarini tezkor oshirish uchun 2–4 haftalik 
sertifikatlanadigan qisqa modulli o‘quv kurslarini yo‘lga qo‘yish.

